
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


બીજો જ કોઈ શશી રમ્ય કલંકવાળો

વા અન્ય કામ નકી વલ્લભ રુદ્રનો આ.



આ સિંહ કો ગરીબડાં મૃગ પાળનારો,

આ ખડ્ગ માત્ર યવનોશિર છેદનારૂં,

આ વીરનાં ભૂષણ ને મુખ વિશ્વ સાથે

મૈત્રી ધરી સુરસ ચિત્ર જમાવી દેતાં.



વિશ્વ છે વીરનું આખું, ના ક્યાં વીર ભળી શકે?

વીરને પૂજતું પ્રેમે આ બ્રહ્માંડ સ્થલે સ્થલે.



આંહીં આમ હમીર આ કુદરતે નિઃસ્વાર્થ સ્વાદે ચડી

જોતાં હંસ મહીં ય એ રસિકતા આનન્દ પીતો હતો;

તેનું સૈન્ય પ્રયાણ કાજ હવણાં તૈયાર થાતું હતું,

જેના શબ્દ અનેક આ વન મહીં ઘૂંચાઈ ચાલ્યા જતા.



લેઈ ભોજન, શસ્ત્ર લેઈ સઘળાં તૈયાર પોતે હતો,

કિન્તુ, વિશ્વની સૌ ગતિ મગજ એ હાવાં ભૂલેલું હતું;

મૈત્રી હંસની સાથ એ જીગર તો સાધી હતું મ્હાલતું,

આનન્દી ઝરણું કરી નવીન કો તેમાં રહ્યું ચાલતું.



વીજળી શો થયો આ શો ઝબકારો જલની મહીં?

ઊડતાં હંસ ચોંકીને પાંખો એ નભમાં ચડી.



નેત્રો ઉડે હંસની સાથ ઊંચે,

આહા! તહીં કૈં વચમાં મધુરું;

ના ચાલતી આંખ હવે અગાડી,

જરા ચડી, ત્યાં જ ઠરી ગઈ તે.



માથે બ્હેડું લઈ ઉભી સામે કો નવયૌવના,

મુખે છે હસ્ત એ ન્હાનો ઝરી સ્વેદની લૂછવા.



એનું જ બિમ્બ જલમાં પડીને ઉડ્યું'તું,

એથી જ વ્યર્થ ડરી હંસ ગયેલ ઉડી;

એ વીરનાં નયન એ જ ચડાવનારૂં,

લૂટી જનાર દ્રવતું ઉર એ જ, એ, એ.



હંસ એ દૂર હૈયેથી હાવાં છેક તૈયાર થયો હતો;

ઉરે આ વીરને એ તો વસ્યો તે 'ન વસ્યો' બન્યો.

